
OHR

Sarajevo – novo sjedište Pakta za stabilnost?

Dok traje ova konferencija za novinare, visoki predstavnik se
obraća  na  značajnom  sastanku  Pakta  za  stabilnost  koji  se
održava u Beogradu.

Visoki predstavnik naglašava vodeću ulogu Bosne i Hercegovine
u Paktu za stabilnost (prvi Samit ove organizacije održan je u
Sarajevu  1999.  godine)  i  prezentirati  će  stav  da  cijela
jugoistočna  Evropa  može  mnogo  toga  naučiti  od  Bosne  i
Hercegovine i njenih uspješnih napora da na pozitivan način
promjeni svoj imidž koji ima na međunarodnoj sceni.

Nedavno  ostvarena  značajna  poboljšanja  zabilježena  u  bh.
poslovnom okruženju podstakla su Agenciju «Moody» da kreditni
rejting Bosne i Hercegovine unaprijedi sa rejtinga B3 na B2.
Ovaj i drugi uspjesi pomažu Bosni i Hercegovini da uspješno
obnovi svoj ugled i na taj način privuče ulaganja koja će
pomoći u otvaranju novih radnih mjesta. Visoki predstavnik će
iznijeti  stav  da  ovo,  kao  i  drugi  faktori,  preporučuju
Sarajevo kao jasnog kandidata za sjedište Sekretarijata Pakta
za stabilnost.   

Citiram: «Bosna i Hercegovina je davno prestala biti sinonimom
za haos i na nju se sve više gleda kao na model postratnog

oporavka. Ovo je u skladu i sa našom novom realnošću. Slična
transformacija imidža Jugoistočne Evrope – od skrome do visoke
stope rasta – od oprezne interakcije sa ostatkom svijeta do
interakcije pune samopouzdanja – također će biti u skladu sa
stvarnošću ovoga regiona. U tom pogledu vjerujem da se na
Sarajevo mora gledati kao na značajnog pretendenta da bude
domaćin sekretarijatu reformiranog Pakta stabilnosti».

Kod sebe imam primjerke govora.

Razvoj malih i srednjih preduzeća znači stvaranje novih radnih
mjesta: prvi zamjenik visokog predstavnika

Prvi zamjenik visokog predstavnika, Larry Butler jutros će
predsjedavati  okruglim  stolom  u  Zenici,  nakon  čega  će
otputovati  u  Banju  Luku,  gdje  će  danas  popodne  i  sutra
održavati sastanke sa poslovnim i političkim liderima.

Prvi zamjenik visokog predstavnika će u Zenici i Banjoj Luci
razgovarati o koracima koje je potrebno preduzeti bez daljeg
odlaganja (kao što je donošenje Zakona o obligacijama BiH i
stvaranje jedinstvenog sistema bankarske revizije) s ciljem
unapređenja  poslovnog  okruženja  u  BiH  za  privlačenje
investicija,  stvaranje  novih  radnih  mjesta  i  unapređenje
životnog standarda.

U  drugim  zemljama  u  tranziciji  sektor  malih  i  srednjih
preduzeća je predstavljao odskočnu dasku za prosperitet, a
ambasador Butler će jutros u Zenici čuti od predstavnika malih
i srednjih preduzeća o izazovima sa kojima se suočavaju u
svojim naporima da prošire svoja preduzeća i time stvore nova
radna mjesta.

Domaćin današnjeg sastanka je Centar za poslovne usluge u
Zenici i među temama o kojima će se razgovarati će biti načini
na  koje  Centri  za  poslovne  usluge  i  slične  agencije  mogu
sektoru malih i srednjih preduzeća pružiti logističku pomoć i
pomoć u lobiranju.



Kasnije tokom dana u Banja Luci ambasador Butler će se sresti
sa  bankarskim  supervizorom  RS-a  Slavicom  Injac  da  bi
razgovarao o mjerama koje se preduzimaju na centralizaciji
banarske  supervizije,  čime  se  osigurava  veća  sigurnost
ulagača.  Ambasador  Butler  će  se  susresti  i  sa  direktorom
Agencije za privatizaciju RS-a Vladimirom Mačkićem.

Ambasador Butler će u 17.30, nakon svog sastanka sa Agencijom
za bankarstvo RS-a, dati kratku izjavu za štampu. 

Budžet Grada Mostara

Visoki predstavnik pozdravio je danas vijest da je Gradsko
vijeće  Grada  Mostara  usvojilo  gradski  budžet  na  sjednici
održanoj  u  ponedjeljak,  te  je  izrazio  podršku  vijeću  da
razriješi  i  ostala  pitanja  koja  trenutno  blokiraju  proces
ujedinjenja grada.

“Ovo je veoma važan prvi korak Gradskog vijeća Grada Mostara u
pravom  smjeru,  nakon  što  sam  prošle  sedmice  u  Sarajevu
razgovarao sa političkim liderima Mostara. Želim ih ohrabriti
da nastave usklađivati budžet sa gradskim Statutom i nadam se
da će sve strane uspjeti riješiti preostala budžetska pitanja,
u skladu sa našim razgovorom.

Mostar  će  dobiti  moju  punu  podršku  za  konačno  rješavanje
dugogodišnjih spornih pitanja. Međutim, sa velikom pažnjom ću
pratiti  na  koji  način  politički  lideri  ispunjavaju  svoje
obaveze prema građanima Mostara.

Nadam se da će Gradsko vijeće nastaviti sa pozitivnim pomacima
i  da  će,  prije  sastanka  Upravnog  odbora  Vijeća  za
implementaciju  mira  krajem  juna,  privesti  kraju  proces
formiranja Gradske uprave, kao i uspostavu jedinstvenog javnog
komunalnog preduzeća u Mostaru.

EUPM sponzorira PR program obuke za portparole policije

Uspostavljanje efikasne komunikacije sa građanima i izgradnja
dobrog odnosa između policije i medija od ključne je važnosti
za uspješan ishod policijskih aktivnosti, kao i za izgradnju
jačeg  povjerenja  građana  u  policiju.   Policijska  misija
Evropske  Unije  (EUPM)  je  stoga  u  saradnji  sa  Centrom  za
strategiju i komuniciranje Mediacentra Sarajevo organizirala
PR program obuke da pruži dodatnu podršku policijskim snagama
u ostvarivanju tog cilja.

Tokom dvosedmične obuke polaznici stiču znanje iz oblasti PR
tehnika i metoda, kao što su organizacija događaja, izrada
promotivnog  materijala,  vještine  prezentacije,  odnosi  s
medijima itd.  Također im je osigurana i napredna obuka iz
strateškog  planiranja,  razvoja  komunikacijskih  kampanja  i
kriznog komuniciranja.

Program obuke pohađa 34 učesnika iz ministarstava unutarnjih
poslova svih kantona u BiH, MUP-a Republike Srpske, Policije
Brčko  Distrikta,  Državne  granične  službe,  SIPA-e  i
Ministarstva  sigurnosti  BiH.  Obuku  drže  vodeći  bh  PR
profesionalci  Mediacentra  Sarajevo  sa  predavačima  iz
partnerske  organizacije  The  Centre  for  Strategy  and
Communication  (CSC)  iz  Londona.

Obuka  će  se  završiti  ceremonijom  dodjele  certifikata  koje
zajedno izdaju Mediacentar Sarajevo i CSC London. Za dodatne
informacije  molimo  kontaktirajte  portparola  EUPM-a  Zinaidu
Ilaria na broj telefona 033 752 889 ili 061 144 310.

 

EUFOR

Nije bilo izjava.

 

Pitanja i odgovori



Žana Kovačević, Radio Slobodna Evropa:

Za OHR. Postoji li obrazloženje iz OHR-a šta bi pozivanje na
Bonske ovlasti moglo značiti za premijera Dodika. Gospodin
Christian  Schwarz-Schilling  je  jučer  spominjao  o  najavama
referenduma za odcjepljenje Republike Srpske.  Znači li to
sudbina Gospodina Šarovića i ostalih smijenjenih službenika
Republike Srpske?

Sanela Tunović, OHR:

Apsolutno vam ne mogu odgovoriti na to pitanje, a da to ne
bude špekulacija. Tako da naša izjava od jučer stoji i ja je
mogu ponoviti ako je potrebno, ali u ovom trenutku zaista ne
možemo nagađati šta će se desiti, odnosno šta bi se moglo
desiti ili se ne bi moglo desiti u narednih nekoliko dana. 


